
	     “У Беларусі, якую ў гады вайны цалкам заняў вораг, усюды   былі   падпольшчыкі.  У  кожнай  вёсцы. У кожным  горадзе.  Хто  яны?  Што  мы пра іх чулі?.. Герояў было куды больш, чым пакуль што ведаем. І задача ўсіх нас, усёй нашай моладзі – не толькі прапагандаваць вядомае, але і шукаць, невядомае рабіць вядомым… Ні адно імя не павінна быць забыта, ні адзін подзвіг – не ўслаўлены. Тыя, хто аддаў за Радзіму жыццё, гэта заслужылі…”


	 /Б.Сачанка “Загадка аднаго падполля”/.

	


АД АЎТАРА


Пра камсамольцаў-падпольшчыкаў, якія ў час Вялікай Айчыннай вайны дзейнічалі ў вёсках Пагосцішча і Мерзлякова Крынкаўскага (былога Выдрэйскага)  сельсавета, мне ўпершыню давялося пачуць вясной 1978 года. А было яно так.


Недзе ў другой палавіне мая журналісцкая дарога прывяла мяне ў Выдрэйскую сярэднюю школу. Я сустрэўся з мясцовымі педагогамі, распытаў пра навіны і ўжо наважыўся падацца далей. Якраз у гэты момант у настаўніцкі пакой зайшла Анна Германаўна Кажамякіна. Мы пазнаёміліся, разгаварыліся.


Ад Анны Германаўны даведаўся, што ў гэты майскі дзень у васьмікласнікаў, дзе яна класны кіраўнік, незвычайны ўрок. Называецца ён “Подзвіг савецкага народа ў гады Вялікай Айчыннай вайны” і пройдзе ў форме вуснага часопіса. У госці да сябе вучні запрасілі былога франтавіка Аляксандра Іванавіча Сеніна – старшыню савета ветэранаў стралковай дывізіі, якая вызваляла Лёзненшчыну (непасрэдна Выдрэйскі і суседні Крынкаўскі сельсаветы) ад нямецка-фашысцкіх захопнікаў. Аляксандр Іванавіч жыў у Горкім ( цяпер    Ніжні Ноўгарад), а на нашу зямлю, дзе некалі разам з баявымі сябрамі праліваў кроў, яго прывяла нягаснучая памяць аб далёкіх, незабыўных падзеях тых дзён.         


Усё гэта заінтрыгавала мяне, і запрашэнне Анны Германаўны пабываць на ўроку прыняў з удзячнасцю. Тым больш, прызнаюся, раней не часта прысутнічаў у школах на такіх вось мерапрыемствах.


Урок атрымаўся сапраўды незвычайным. Не буду перадаваць увесь ход яго, скажу хіба толькі, што вельмі ўразіў сам факт: аказваецца за нейкія сорак пяць мінут можна многае пачуць і зразумець, аб многім даведацца. І хвалюючы расказ ветэрана, і кароткія, але яркія выступленні рабят – усё было надзвычай цікавым, захапляючым.


А потым гаварыць пачала сама настаўніца. Анна Германаўна расказала сённяшнім камсамольцам, як іх равеснікі-землякі ў грозны для Радзімы час па закліку ўласнага сэрца  мужна змагаліся з чужаземнымі захопнікамі. З першых жа дзён акупацыі ўчарашнія школьнікі Пагосцішчанскай сямігодкі актыўна ўключыліся ў работу падпольнай групы. Ініцыятарамі стварэння яе былі старэйшыя, больш вопытныя таварышы – настаўніца Софія Дзмітрыеўна Шапурова, камсамольскі работнік Валянціна Яфрэмаўна Македонава і важак мясцоваў моладзі Андрэй Фадзеевіч Сыркін.


Пад бокам у акупантаў і іх прыслужнікаў юныя патрыёты разгарнулі шырокую дзейнасць: распаўсюджвалі лістоўкі і газеты, скінутыя з самалётаў, слухалі радыё і знаёмілі насельніцтва са зводкамі Саўінфармбюро, ратавалі параненых і трапіўшых у акружэнне чырвонаармейцаў, збіралі зброю і медыкаменты, перадавалі даныя аб праціўніку, шкодзілі ворагу, як толькі маглі і ўмелі. Многія пазней сталі патрызанамі, удзельнічалі ў баявых аперацыях. Многія не дажылі да светлага, радаснага дня Перамогі…


Расказ настаўніцы глыбока ўсхваляваў, прымусіў задумацца. Да гэтага часу я нідзе не чытаў і ніколі не чуў пра такую падпольную арганізацыю. Дык што, можа яна несапраўдная, раз не зарэгістравана ні партыйнымі, ні камсамольскімі органамі? Можа і пісаць пра гэта не варта?


Але ж перад намі неаспрэчны факт: падполле існавала, юнакі і дзяўчаты такія былі, яны дзейнічалі. Значыць, маўчаць нельга. Трэба, каб людзі ведалі пра іх змаганне, ведалі і помнілі іх імёны. 


Анна Германаўна параіла наведаць Пагосцішча і Мерзлякова, пагутарыць з вяскоўцамі. Я так і зрабіў. Некалькі разоў наведваўся ў гэтая вёскі. Пашчасціла мне таксама сустрэцца з былымі падпольшчыкамі Валянцінай Яфрэмаўнай Македонавай (на той час жыла ў Віцебску) і Яўгенам Канстанцінавічам Наследнікавым (жыў у Бабруйску). На аснове іх успамінаў і расказаў многіх пагосцішчан і мерзлякоўцаў узнікла гэтая аповесць-быль.

У ВЁСКУ ПРЫЙШЛА ВАЙНА


Здаўна прыкмечана: надвор’е самым непасрэдным чынам уздзейнічае на чалавека, на яго настрой і паводзіны. У пахмурны дзень людзі больш панурыя, маўклівыя. Праблісне сонца – у міг асвятляюцца твары, мяняецца настрой. Бываюць, аднак, і выключэнні…


У той ліпеньскі ранак 1941 года сонечныя промні з нейкай асаблівай пяшчотай лашчылі абуджанае ад кароткага начнога сну наваколле. Усё было надзвычай прыгожа: і шырокае калгаснае поле з залацістай збажыной, што вялізным морам раскінулася аж да сінеючага ўдалечыні Хацямлянскага лесу: і росны луг над ціхай, задумлівай рэчкай Альшанкай, які зіхацеў і пераліваўся ўсімі колерамі вясёлкі; і высокае, без адзінага воблачка, блакітнае неба. Радуючыся новаму дню, птаства на розныя лады выводзіла свае спевы-трэлі.


Толькі людзі не заўважалі гэтага хараства. З трывогай, у цяжкім задуменні пазіралі яны час ад часу на захад. Адтуль, змятаючы на сваім шляху ўсё жывое, чорным груганом насоўвалася страшная бура – ішла вайна…


Спачатку глухая кананада даносілася здалёк, недзе з-пад самага Віцебска. Апоўдні яна наблізілася. Ужо выразна чуліся гарматныя выбухі, кулямётныя і аўтаматныя чэргі. А неўзабаве ярасная страляніна ўсчалася ўздоўж Альшанкі, якраз паміж Пагосцішчам і Чыкаўшчынай. Бой тут быў хаця і нядоўгі, але надта жорсткі.


Немцы, не адважваючыся перабрацца цераз рэчку, доўга палівалі з кулямётаў прыбярэжныя кусты. Ад трасіруючых куль у вёсцы ўзнік пажар. Першай загарэлася хата Дзмірыя Шапурова. Відаць нейкая шалёная куля патрапіла ў саламяную страху. Агонь хутка пачаў лізаць сцены, затым полымем ахапіла ўвесь будынак. Аднак ніхто не спяшаўся гасіць яго. Кожны разумеў: выскачыш зараз на вуліцу – яўная смерць.


Мясцовыя жыхары бачылі, як адстрэльваючыся на хаду, жменька чырвонаармейцаў пачала адыходзіць за чыгуначнае палатно ў бок Лёзна. Некаторыя неслі параненых. Калі праходзілі міма вёскі, адзін ссівелы дзядок не стрымаўся:

· Што, саколікі, адступаем?


Цяжка зразумець, чаго было больш у гэтым пытанні – чалавечай спагады ці горкага папроку. Мусіць, і тое, і другое. Малодзенькі лейтэнант, напэўна старшы па званні сярод байцоў, на момант сцішыў хаду. Апусціўшы долу вочы, ўздыхнуў:

· Прыходзіцца, бацька…


Потым выцер рукою ўзмакрэлы твар, перамазаны зямлёю і крывёю, рашуча паправіў на грудзях аўтамат і ціха, але цвёрда прамовіў:

· Мы сюды яшчэ вернемся!

Нібы клятву падхапілі гэтыя словы байцы:

· Мы вернемся!!!
ПЕРШЫЯ ДНІ АКУПАЦЫІ


Пад вечар на вуліцах Пагосцішча з’явіліся чужыя салдаты ў мундзірах брудна-шэрага колеру. Яны ні ў кога не стралялі, але і да іх ніхто блізка не падыходзіў. Людзі насцярожана чакалі, што будзе далей.


У вёсцы там-сям чуўся брэх сабак, кудахтанне курэй, пранізлівы віск свіней… Шэрыя мундзіры забягалі ў двары і агароды, снавалі ля хлявоў і кладовак, не звяртаючы ўвагі на гаспадароў, хапалі ўсё, што траплялася на вочы. Не патрэбныя рэчы проста выкідвалі. У іх ужо быў багаты вопыт рабаваць…


Скончыўшы прывычную справу і наеўшыся да адвалу, нязваныя госці ўладкаваліся на начлег у школьным будынку (раней тут жылі настаўнікі). Памяшканне самой школы аблюбавалі пад канюшню – паставілі там коней. Пасярэдзіны вялікай і прыгожай клумбы, дзе палымнела высаджаная з чырвоных кветак пунсовая пяцікутная зорка, “высокакультурныя” арыйцы зрабілі памыйную яму. Некаторыя з іх, не саромячыся нікога, тут жа спраўлялі сваю патрэбу…


Праз дзень-другі гэтыя ваякі кудысьці зніклі. На змену штурмавым войскам з Віцебска прыпаўзла тылавая часць. Штаб яе размясціўся ў школе. Тылавікі вялі сябе спачатку цішэй, больш прыстойна. Аднак і яны неўзабаве паказалі сваё сапраўднае аблічча.


Аднойчы гітлераўцы павыганялі на вуліцу ўсіх жыхароў вёскі. Хто затрымліваўся, падганялі прыкладамі. Жанчын, старых і дзяцей пад канвоем прывялі да школы. Тут, на невялічкай плошчы, перад самым нямецкім штабам людзі ўбачылі змайстраваную наспех шыбеніцу.

- І ў нас пачалося, - уздыхнуўшы, заўважыла адна з жанчын.

Яна ціхенька пачала расказваць:


- Была ў мяне знаёмая з Лёзна, дык гаварыла, там немчура лютуе горш звера. Штодня ўчыняюць аблавы на актывістаў і яўрэяў, потым цэлымі групамі расстрэльваюць у рове. Мала таго, устанавілі дзве шыбеніцы: вялікую – для мужчын, а меншую – для жанчын. І вешаюць, вешаюць…


“Госпадзі, што дзеецца на белым свеце!” – хрысцяцца набожныя бабулькі.


Тым часам на плошчу пад’ехаў матацыкл. З яго выцягнулі арыштаванага. Твар чалавека знявечаны, увесь у сіняках.


- Гэта ж Самавараў, старшыня нашага сельсавета, - прызнаў нехта.


Людзі ахнулі. Па натоўпу пракацілася хваля гневу:


- Зладзюгі! Савецкую ўладу знішчаюць!..


Старшыню Выдрэйскага сельскага Савета Ціхана Абрамавіча Самаварава ў Пагосцішчы ведаў кожны – ад старога да малога. Вяскоўцы паважалі гэтага чалавека за справядлівасць, за яго душэўную цеплыню і спагаду. І вось цяпер фашысты на іх вачах рашылі ўчыніць гнюсную расправу над прадстаўніком Савецкай улады.


Аднак задуманы “спектакль” не ўдаўся. Ужо калі вялі да шыбеніцы, Самавараў раптам ірвануўся з рук катаў, кінуўся наўцёкі за школу. Там непадалёку пачыналіся кусты. На хвіліну гітлераўцы разгубіліся, затым адкрылі страляніну. А чалавек усё бег, бег…

Пагоня нічога не дала. Доўга яшчэ шасталі па кустах нямецкія салдаты, ацапіўшы ўвесь участак, але ўцекача так і не знайшлі.


Толькі пазней хтосьці з мясцовых жыхароў заўважыў пад вялізнай грудай хмызняку цела старшыні сельсавета. Напэўна цяжка паранены Самавараў у гарачцы працягваў бегчы, аж пакуль не наскочыў на груду рознага ламачча. Тут і затаіўся. Аднак рана аказалася смяртэльнай – ён сышоў крывёю…


Пахавалі Ціхана Абрамавіча Самаварава нашы савецкія людзі.

“НОВЫ ПАРАДАК” АКУПАНТАЎ

На захопленай тэрыторыі фашысты спешна пачалі ўстанаўліваць “новы парадак”. Яны імкнуліся хутчэй знішчыць усё тое, што магло напамінаць людзям аб савецкім ладзе жыцця, аб сацыялістычных заваёвах.


У Вялікай Выдрэі, напрыклад, замест сельскага Савета гітлераўцы стварылі валасную ўправу, на чале якой паставілі бургамістра. У гэтай жа вёсцы заснавалі паліцэйскі гарнізон для аховы “новай улады” і барацьбы з парушальнікамі “новага парадку”. Начальнікам паліцыі прызначылі ярага антысаветчыка Максіма Агароднікава.


Вернымі служкамі акупантаў сталі брат начальніка паліцыі Аляксандр Агароднікаў, а таксама Максім Уражэнка, акружэнец Трыфанаў, некаторыя іншыя няўстойлівыя элементы. Былі сярод іх і тыя, хто люта ненавідзеў наш лад жыцця. Не дзіўна, што здраднікам народа, заклятым ворагам Савецкай улады  па густу прышоўся “новы парадак”, яны аж са скуры вылузваліся абы ва ўсім дагадзіць захопнікам.

Паўсюдна ліквідоўваліся калгасы. Іх замянялі так званыя “сельскія абшчыны”, “агульныя двары”, “пяцідворкі”. І гэта была не фармальная замена назваў -  адбывалася карэнная ломка ўсяго ўкладу жыцця сялян. Члены “абшчыны” працавалі не на сябе, а на іншаземных прыгнятальнікаў, бо акупацыйныя ўлады абкладалі іх непамернымі падаткамі.


Каб дыктаваць сваю волю, прымусіць насельніцтва без наракання падпарадкоўвацца любому загаду, у кожнай вёсцы гітлераўцы выбіралі стараст. У большасці з ліку мясцовых жыхароў, якія мелі крыўду на Савецкую ўладу.  Так, у Мерзлякове старастам прызначылі Герасіма Калачова, незадаволенага ранейшым жыццём. А ў Пагосцішчы, пасля таго, як калгасны кладаўшчык Дзмітрый Сяржантаў наадрэз адмовіўся ад такой “пашаны”, на пасаду старасты выбралі Андрэя Шэрыкава. Калі і гэты пачаў аднеквацца, нямецкі афіцэр выцягнуў з кабуры наган, “паабяцаўшы” зараз жа адправіць неслуха на той свет. Шэрыкаў мусіў згадзіцца.


Наогул, пры камплектаванні “органаў самакіравання” захопнікам нярэдка прыходзілася прызначаць на адказныя пасады першых трапіўшых пад руку асоб. Іх прымушалі выконваць абавязкі пад пагрозай смерці, бо не шмат знаходзілася дабраахвотнікаў служыць ворагу.


Невядома, якім чынам бургамістрам валасной управы ў Выдрэі стаў Аляксей Шорахаў. Чалавек ён не тутэйшы, ніхто не ведаў што ў яго на душы. Таму кожны лічыў за лепшае не пападацца на вочы “начальству”, быць, як кажуць, падалей ад ліха. Загаварылі аб ім пазней…

Ствараючы новую форму ўлады, гітлераўцы імкнуліся зацвердзіць ненавісны нашым людзям акупацыйны рэжым, трымаць насельніцтва ў пакорнасці, у пастаянным страху. Усюды вывешваліся загады, кожны з якіх заканчваўся адным і тым жа словам – расстрэл.


Але ніякія меры не маглі прымусіць нашых людзей скарыцца, стаць на калені. Паступова, падаўляючы ў сябе страх і разгубленасць, сяляне пачыналі разумець – далей так жыць немагчыма. Яны хавалі ўраджай, скрывалі ад уліку жывёлу і птушку, каб нічога не дасталася чужынцам.


Асабліва рашуча супраць “новага парадку” выступіла моладзь. Юнакі і дзяўчаты з першых дзён акупацыі шукалі сваё месца ў агульнай барацьбе з ворагам. Не ўсе яны ведалі, з чаго пачынаць і што рабіць, бо некаму тады было падказаць, навучыць. Дзейнічалі ў залежнасці ад абставін, ад таго, як падказвала кожнаму яго ўласнае пачуццё, сумленне.
ВЫБАР ЗРОБЛЕН


У апошні час Андрэй Сыркін хадзіў цямней хмары. На гэта ў хлопца мелася прычына: яму ўжо ішоў дваццаты, а на воінскую службу не бралі – на правай руце не хапала двух пальцаў. Хоць і вельмі перажываў, ды вымушаны быў змірыцца з фактам. “Не адзін я такі, - суцяшаў сябе.- Што ж, застануся па-ранейшаму ў родным калгасе”.


А 22 чэрвеня радыё прынесла страшную вестку – гітлераўскія орды знянацку напалі на СССР. З гэтага дня па ўсёй краіне аб’яўлялася ўсеагульная мабілізацыя.


Разам з многімі аднавяскоўцамі Андрэй падаўся ў Лёзна, спадзеючыся, што цяпер яму не адмовяць і пашлюць на фронт. Аднак ваенком аказаўся няўмольным, а на просьбу суха загадаў:


- Вяртайся дамоў, таварыш Сыркін. Спатрэбішся – паведамім. 


Давялося падпарадкавацца. Панурыўшы галаву, выйшаў на ганак. Нечыя рука лягла на плячо.


- Не журыся, салдат, яшчэ наваюешся…


Андрэй азірнуўся. Перад ім стаяў Іван Васільевіч Калінін, дырэктар Пагосцішчанскай сямігадовай школы. Як афіцэр запасу, ён адзін з першых прызываўся ў дзеючую армію.


- Добра вам казаць. Самі, вунь, на фронт ідзіцё, а мне – чакай. Так і вайна скончыцца, - з крыўдай у голасе прамовіў Сыркін.

Іван Васільевіч абняў хлопца, прытуліў да сябе.


- Эх, Андруша, святая наіўнасць! Запомні, браце: вайна – не гульня, а вораг у нас люты і каварны, ды і сілішчу мае. Хто ведае, дзе спынім яго? Можа і наша Пагосцішча не абміне вайна… Так, так, не здзіўляйся. Трэба быць гатовым да ўсяго, каб змагацца ў любых умовах і перамагчы!


 І вось цяпер, калі фронт адкаціўся далёка на ўсход, а ў іхняй вёсцы гаспадараць акупанты і іх памагатыя, Сыркін зноў прыгадаў словы свайго любімага настаўніка, сказаныя ім на развітанне ў ваенкамаце. Прыгадаў і здзівіўся: як жа верна прадбачыў усё Іван Васільевіч!

“Трэба быць гатовым да ўсяго, каб змагацца ў любых умовах і перамагчы”, - уголас паўтарыў Андрэй і задумаўся. “Так, за перамогу можна біцца не толькі на фронце. Але як і што рабіць? З чаго пачынаць?” Гэтыя пытанні каторы дзень не давалі спакою, вярэдзілі душу.


З задумення яго вывеў малодшы брат Рыгор.  Падскочыўшы знадворку да акна, той моцна забарабаніў пальцамі па шклу, ледзьве шыбу не вынес.


- Ляцяць!.. Нашы!.. – крычаў задыханы Рыгор што сілы.


Андрэй куляй вылецеў на вуліцу. Высока ў небе нарастаў гул самалётаў. З-за воблакаў іх нельга было разглядзець. Прыслухаўся: так і ёсць – нашы! Гулка і радасна забілася сэрца: “Можа Пятро наш ляціць?..” (Старшы брат Сыркіных быў ваенным лётчыкам).

- Глядзі, што гэта там? – паказаў Рыгор за рэчку.


У паветры кружыліся і павольна падалі ўніз нейкія паперкі. “Лістоўкі!”– здагадаўся Андрэй.


- Бяжым хутчэй! – крыкнуў брату і з усіх ног кінуўся за вёску.


За ім наўздагон сіганулі Рыгор, Ясь Віткоўскі, іх сусед і сябар, а таксама некалькі хлопцаў, што цікавалі за незвычайным відовішчам.


Дзе бегам, дзе паўзком, каб не заўважылі немцы і паліцаі, якія рабілі на чыгунцы, - і вось ужо хлопцы на месцы.  Андрэй першым схапіў адну паперку, прагна ўпіўся вачыма. У ёй гаварылася, што савецкія войскі вядуць упорныя баі з азвярэлым ворагам, мужна і стойка змагаюцца на ўсіх франтах, рыхтуюцца да сакрушальнага адпору. Далей лістоўка заклікала савецкіх людзей актыўна ўключацца ў барацьбу супраць нямецка-фашысцкіх захопнікаў, ствараць на часова акупіраванай тэрыторыі падпольныя і дыверсійныя групы, партызанскія атрады.

“Вось з чаго нам трэба пачынаць”, - мільганула думка. Сыркін акінуў позіркам рабят. У вачах кожнага прачытаў адзінае жаданне, якое адчуваў зараз сам: бязлітасна помсціць фашысцкім галаварэзам за слёзы і кроў, за здзекі і катаванні, што прынеслі яны на нашу зямлю.


Выбар быў зроблен.

ПАЧАТАК ДЗЕЙНАСЦІ


Прапанову Андрэя Сыркіна аб стварэнні ў Пагосцішчы падпольнай групы горача падтрымалі Соня Шапурова і Валя Македонава. Абедзве жадалі актыўна змагацца з чужаземнымі прышэльцамі.


Першая з іх – Соня Шапурова – пасля заканчэння Аршанскага педвучылішча працавала загадчыцай Хацямлянскай пачатковай школы. Маладую настаўніцу паважалі і дзеці, і дарослыя. Жыццярадасная, таварыская, яна заўсёды была ініцыятарам добрых пачынанняў, карысталася вялікім аўтарытэтам у вяскоўцаў, асабліва сярод моладзі. Прыгожая, сімпатычная дзяўчына падабалася многім: не адзін хлопец употай уздыхаў па ёй. Сама ж Соня не хацела заўважаць гэтых заляцанняў, бо сэрца яе належыла аднаму…


З Георгіем Каралёвым пазнаёміліся тут жа – разам настаўнічалі ў Хоцемлі. Маладыя людзі шчыра пасябравалі. Затым да абоіх прыйшло светлае і чыстае пачуццё – каханне. Родзічы і сябры чакалі, што яны вось-вось пажэняцца, таму пры сустрэчах жартам наказвалі, каб Георгій і Соня не забыліся запрасіць на вяселле. Аднак згуляць яго не паспелі: хутка давялося дзяўчыне праводзіць свайго каханага на фронт…


Валю Македонаву перад самай вайной лёс закінуў аж у Беластоцкую вобласць. Спачатку рабіла піянерважатай у школе, а потым у Едвабнаўскім райкоме камсамола. Тут, удалечыні ад роднага дому, і стрэла яна 22 чэрвеня 1941 года. Больш месяца разам з байцамі Чырвонай Арміі прабіралася дзяўчына на ўсход. Толькі ў пачатку жніўня, пасля цяжкага і небяспечнага падарожжа, трапіла ў Пагосцішча да маці. У вёсцы ўжо гаспадарылі чужыя салдаты…

Доўга не разыходзіліся ў той дзень арганізатары падполля. Кожны разумеў: ад пытання, якое сёння вырашаецца, залежыць не толькі іхняе жыццё, але і далейшы лёс многіх блізкіх людзей.


- У групу трэба ўключаць адных хлопцаў, - настойваў спачатку Сыркін.


- А чым дзяўчаты горшыя? – не згаджаліся Шапурова і Македонава.


Нарэшце дамовіліся: да актыўнай дзейнасці прыцягваць пакуль што толькі сваіх малодшых братоў і сясцёр, а таксама надзейных сяброў, якім цалкам можна давяраць. Яны пакляліся помсціць ненавіснаму ворагу да апошняга дыхання і трымаць у строгай тайне ад усіх стварэнне падпольнай арганізацыі.


- Давайце  адразу ж дадзім рабятам даручэнне: распаўсюдзіць вось гэта па вёсках, - паказала Соня Шапурова на газеты і лістоўкі, падабраныя ля Альшанкі.

Першае баявое заданне ахвотна ўзяліся  выконваць Рыгор Сыркін, Пётр Македонаў, Яўген, Леанід і Ніна Шапуровы, тры Марыі – Макаранка, Новікава і Навуменка, Андрэй Клімаў, Барыс Анціпенка і іншыя.


Неўзабаве скінутыя з самалёта лістоўкі і газеты чыталі і перачытвалі амаль у кожнай хаце. Многія нават плакалі ад радасці.


- Значыць,  брэшуць фрыцы, што Чырвоная Армія разбіта і Маскве хутка “капут”, - гаварылі адны.

-
- Не бачыць ім Масквы, як сваіх вушэй! – катэгарычна заяўлялі другія.


Вестка, прынесеная з Вялікай зямлі, перадавалася з вуснаў у вусны. Яна падбадзёрвала людзей, усяляла ў іх веру ў  заўтрашні дзень, у будучую перамогу. Невялічкія паперкі рабілі вялікую справу. Ва ўмовах акупацыі, чаго граха таіць, знаходзіліся малаверы, што ў паніцы трацілі галовы, паддаючыся на выдумкі нямецкай прапаганды. Цяпер жа фашысцкім брахунам і іх падпявалам ніхто больш не верыў. Народ даведаўся праўду.

- Якія ж малайцы, хто прынёс гэтыя дарагія лісткі! – хвалілі сяляне невядомых патрыётаў.


А “невядомыя” – некаторым з іх не было і пятнаццаці – радаваліся не менш дарослых ад усведамлення таго, што яны зрабілі карысную справу, удзельнічаюць у барацьбе з ворагам.

СЕНА ДЛЯ…  САБАК


Арганізатары падпольнай камсамольска-маладзёжнай групы былі задаволены першым поспехам. Цяпер яго трэба развіць. Але як?


- Будзем слухаць Маскву і выпускаць свае лістоўкі, - прапанавала Соня Шапурова. – Шкада вось толькі прыёмніка няма.


- Адзін, хоць і старэнькі, пастараюся раздабыць, - паабяцаў Андрэй Сыркін, прыгадаўшы, што бачыў радыёпрыёмнік на квартэры ў дырэктара школы Івана Васільевіча Калініна.


- А я магу нават радыёстанцыю дастаць, - пахваліўся раптам Пётр Македонаў.


Яму не паверылі:


- Не хлусі. Дзе ты возьмеш?


- Яй-бо, у лесе бачыў, - кляўся Пётр. – Новенькая яшчэ зусім. Напэўна, нашы пакінулі, як адступалі.


Рабяты загарэліся тут жа ехаць у лес па радыёстанцыю.  А каб не выклікаць падазронасць у немцаў і паліцаяў, рашылі пайсці на хітрасць. Хлопцы запрэглі каня, прыхапілі з сабой косы, а дзяўчаты граблі. Перакідваючыся жартамі, дружна рушылі за чыгунку.


Ля станцыі іх спынілі паліцэйскія, што неслі тут каравульную службу. Старшы нарада Максім Уражэнка, паправіўшы белую павязку на рукаве, важна падышоў да падводы. Начальніцкім голасам запытаў:

- Куды такім кодлам?


- Сена касіць… - пачаў было Андрэй, а Рыгор, гарачая галава, ляпнуў: - сабакам!


Грымнуў смех. Смяяліся і рабяты, і паліцэйскія.


Старшаму, бачна, жарт прыйшоўся яўна не па нутру. Палічыўшы гэта за абразу, ён надзьмуўся як мыш на крупы.


- Параспускалі языкі, - прабурчэў Уражэнка і прыгразіў: - Вазьму во і вярну назад!.


- Не звяртайце ўвагі, пан паліцэйскі. Вядома ж – блазнота, - праз сілу стрымліваючы смех, старалася згладзіць становішча Валя Македонава.


- Гэта ж сам стараста Шэрыкаў распарадзіўся, - падтрымала сяброўку Соня Шапурова.


- Так бы адразу казалі, - памякчэў старшы паліцэйскі. Потым загадаў: - Трогайце!


Падвода прагрукацела па рэйках і неўзабаве знікла за паваротам.

Многа ці мала “касілі сена сабакам”, але як толькі сонца пачало хіліцца бліжэй да гарызонта, удалечыні за кустамі замільгацелі дзявочыя хусцінкі. На першы погляд дзяўчаты ішлі сабе няспешна, бесклапотна. Аднак праніклівы чалавек мог бы прыкмеціць: кожная з іх употай сачыла за дарогай, за тым, што робіцца наўкола.


Раптам з-пад Пагосцішча на дарогу выскачыў нямецкі матацыкл. Дзяўчына, што ішла наперадзе, адразу скінула з галавы хусцінку і, нібы папраўляючы, узмахнула ёю. Гэта быў умоўны сігнал аб небяспецы. У той жа момант падвода, якая ехала метраў за трыста-чатырыста ззаду, спынілася.

Калі матацыкл звярнуў на Вялікую Выдрею і прапаў за клубамі шэрага пылу, дзяўчына спакойна павязала хусцінку. Падвода зноў кранулася.

На пераездзе іх больш не затрымлівалі, бо нічога падазронага паліцаі не заўважылі. А можа проста не хацелі звязвацца з вострымі на язык хлопцамі. Максім Уражэнка моўчкі акінуў вокам нагружаную свежаскошанай травой падводу і махнуў рукой, маўляў, праязджайце.


Без усялякіх прыгод радыёстанцыю даставілі на месца прызначэння.

“СМЕРЦЬ НЯМЕЦКІМ АКУПАНТАМ!”


Андрэй Сыркін нерваваўся: столькі часу праваджаліся, аж спіны ўзмакрэлі, а толку ні на грош – радыё як маўчала, так і маўчыць.


- Можа батарэі селі? – выказаў здагадку Ясь Віткоўскі.


- Ліха ведае, што з ім! – Андрэй са злосцю стукнуў кулаком па старэнькаму прыёмніку.


І тут адбылося дзіва: у каробцы штосьці зашыпела. Сыркін схапіўся за рэгулятар настройкі, крутануў у адзін бок, у другі. Шум і трэск узмацніліся, а потым данесліся гукі музыкі. Над урочышчам Зялёны бор шырока і раздольна палілася вядомая савецкая песня:
Широка страна моя родная,

Много в ней лесов, полей и рек.

Я другой такой страны не знаю,

Где так вольно дышит человек.


- Ура, загаварыў! – ускочыў узрадаваны Ясь.


- Цішэй ты! – замахала на яго рукамі Валя Македонава.


Музыка сціхла. Пасля кароткай паўзы пачуўся да болю знаёмы голас: “Внимание! Говорит Москва!..» Усе міжволі, нібы па камандзе, падаліся да прыёмніка. На вачах у Соні Шапуровай заблішчэлі слёзы. Яна абняла Македонаву, усхвалявана прашаптала:

- Валечка, Масква наша родная!..


Дыктар перадаваў зводку Саўінфармбюро. Хлопцы слухалі, застыўшы ў напружаным маўчанні, а Соня і Валя схапіліся за паперу і алоўкі. Сёння ж трэба выпусціць лістоўку з данымі зводкі!


… З таго часу самаробныя лістоўкі ўсё часцей і часцей пачалі з’яўляцца ў навакольных вёсках. Знаходзілі іх таксама на чыгуначнай станцыі і нават у валасной управе. А неяк начальнік паліцэйскага гарнізона заўважыў такую паперку на стале ў кабінеце. Сабраўшы сваё “войска”, ад злосці чырвоны як печаны рак, Максім Агароднікаў падбягаў да кожнага і тыцкаў пад нос лістоўку:


- Гэта што такое?.. Дармаеды! П’яніцы! Куды глядзіцё?!


Паліцэйскія разумелі, што гэта справа рук падпольшчыкаў, але як выявіць і дзе шукаць іх – не ведалі.  Лістоўкі ж кожны раз пісаліся друкаванымі літарамі, каб нельга было пазнаць па почырку хто пісаў, а распаўсюджваліся яны па ўсёй акрузе. Вось і шукай ветру ў полі!

Паліцэйскія разумелі таксама, чаму ўз’еўся начальнік гарнізона – дрыжыць за сваю шкуру, баіцца, каб, крый божа, не дазналіся пра лістоўкі высокія нямецкія чыны. Тады можна пазбавіцца не толькі пасады, але незнарок  і галавы.

Падпольшчыкам жа было ўсё роўна, як і што разумеюць гітлераўскія паслугачы, што яны ведаюць, а чаго не ведаюць. Незважаючы на небяспеку, юныя змагары настойліва рабілі сваю справу. Яны абсталявалі два тайнікі. Адзін знаходзіўся ва ўрочышчы Зялёны бор паблізу Пагосцішча і Мерзлякова, другі – ва ўрочышчы Міхалкава. Тут была ўстаноўлена радыёстанцыя. Рабілася гэта з такім разлікам: калі сапсуецца адзін прыёмнік, або тайнік выявяць ворагі, можна будзе выкарыстаць другі.


Як ні выходзіў з сябе начальнік паліцэйскага гарнізона, як ні стараліся яго “бобікі” – усе іх патугі аказаліся дарэмнымі: рукапісныя лістоўкі са зводкамі Саўінфармбюро выпускаліся зноў і зноў. І ў кожнай буйнымі літарамі было выведзена – 
                   “Смерць нямецкім акупантам!”

У АДЗІНЫМ СТРАІ

Хораша ў асеннім лесе: наўкола цішыня, спакой. Нават не верыцца, што недзе грымяць баі. Сюды не далятае грукат з шашы і чыгункі. Толькі ўгары на старадрэвіне час ад часу выстуквае “марзянку” дзяцел, ды зводдаль даносіцца тонкае папіскванне сінічак. Лісце, кранутае жаўцізной, сям-там апала, прысыпаўшы парыжэлую траву. Паўсюдна цвітуць верасы – нездарма першы месяц восені завецца ў нас вераснем.


І грыбоў усюды процьма – хоць касу закладвай. Самая пара цяпер для грыбнікоў. Зрэшты, вунь ужо трое паказаліся. Толькі што гэта: прыгажун-баравік так і просіцца ў кошык – выскачыў на самай сцежцы, побач вытыркнуўся з-пад пажаўцелага ліста яшчэ такі ж, а людзі чамусьці не заўважаюць іх. Раптам адзін падаўся ўбок, нагнуўся.


- Вось гэта знаходка! – усклікнуў ён.- Хлопцы, глядзіце!


У руках чалавека аказаўся…  кулямёт. Да яго падбеглі двое. У большага за плячыма вісеў аўтамат, меншы трымаў аж дзве вінтоўкі.


- Бачыце, нават іржы няма, - пахваліўся першы і кляцнуў затворам. – Ну, цяпер трымайцеся, фашысты!


Дык вось, аказваецца, якія “грыбы” цікавілі хлопцаў!..

У апошні час падпольшчыкі не абмяжоўваліся выпускам і распаўсюджваннем лістовак. На месцы нядаўніх баёў рабяты знаходзілі шмат рознай зброі – нашай і нямецкай. Параіўшыся, рашылі збор яе размеркаваць паміж сабой. Дзяўчатам даручылі шукаць і хаваць у надзейных месцах гранаты і патроны, хлопцам – кулямёты, аўтаматы, вінтоўкі, карабіны…


Усё гэта хавалі ў кустах ля вёскі, а дамоў вярталіся з кошыкамі грыбоў. Па вечарах тайком прабіраліся ў двор да Яся Віткоўскага. Тут зброю чысцілі, змазвалі і перадавалі братам Сыркіным. Андрэй з Рыгорам змайстравалі патаемны склад, пра які ведалі толькі нямногія, а складвалі туды ўсё, што прыносілі рабяты.


- Трэба пастарацца да снегу сабраць паболей “трафеяў”, - гаварыў Андрэй Сыркін. – Думаю, яны нам хутка спатрэбяцца.


І хлопцы стараліся. З кожным днём зброі станавілася ўсё больш і больш. Юныя патрыёты разлічвалі, што як толькі ў лясах аб’явіцца які-небудзь атрад, яны змогуць біць ворага адкрыта разам з партызанамі. Для такіх меркаванняў меліся падставы. Неўзабаве гэта пацвердзіла само жыццё.


Неяк познім восеньскім вечарам да Соні Шапуровай (пасля пажару яна жыла з маці ў школьным будынку) завітаў незнаёмы ў скуранцы. Прад’явіўшы дакументы, завёў размову. Ён – афіцэр Чырвонай Арміі, завуць Віктарам Сізовым. З такіх, як і сам, акружэнцаў стварае баявую групу. Пакуль іх нямнога, жывуць у зямлянках у Хацямлянскім лесе. Сюды зайшоў невыпадкова: неабходна ўстанавіць цесную сувязь з падпольшчыкамі, дамовіцца аб некаторых сумесных дзеяннях. Звярнуцца да яе – Софіі Дзмітрыеўны Шапуровай – параіў надзейны чалавек.

- Ёсць яшчэ адна просьба, - працягваў далей Сізоў. – Па вёсках асела нямала нашых байцоў, што трапілі ў акружэнне. Іх трэба вярнуць у строй.. Ваша задача: пахадзіць, прыгледзецца, хто чым дыша. Рабятам гэта зрабіць прасцей – ніхто не зверніць увагу. Аб усім паведамляйце нам. Сувязь трымаць непасрэдна са мной. Згодны?


- Згодна, таварыш старшы лейтэнант, - па-вайсковаму адказала Соня.

- Вось і добра. – Сізоў глянуў на гадзіннік, заспяшаўся. - Мне пара.

Ужо развітваючыся, сказаў:


- А за лістоўкі і зброю перадайце сваім арлянятам вялікае дзякуй. І папярэдзьце, каб дзейнічалі больш асцярожна: тут мае хлопцы бачылі неяк вашых “грыбнікоў” у лесе.


… Гэту размову з Сізовым, яго даручэнне Шапурова перадала рабятам. Юныя патрыёты лікавалі: цяпер яны ў адзіным страі з воінамі Чырвонай Арміі будуць змагацца за свабоду і незалежнасць любімай Айчыны.
“ЗАВІЦЕ МЯНЕ САША…”

  
 - Танкі… Справа абыходзяць гады!... Сержант, агонь!.. У- ух, горача!...

 
 Чалавек з трыма кубікамі на пятліцах рэзка прыўзняўся, ірвануў за ворат гімнасцёркі і, правёўшы языком па засмяглых  губах, абяссілены ўпаў.

    
“Трызніць”, - здагадалася Соня. Яна хуценька паднесла параненаму шклянку з вадой, паціху пакратала лоб. Цяжка ўздыхнула: “Які гарачы!”. Трэба ратаваць, але як і чым? Лякарстваў аніякіх. Тыя, што мела сама і даставала ў суседзяў, скончыліся. Чацвярых байцоў падняла на ногі, а з гэтым проста бяда. Прынеслі яго ў ліпені, як адступалі, у пуню да дзядзькі Сяргея. Тады многія вяскоўцы ратавалі нашых байцоў і камандзіраў.

   
Больш двух тыдняў змагалася дзяўчына за жыццё незнаёмага ёй чалавека.  І смерць адступіла. Паступова прыходзіў у сябе, нават размаўляць пачаў трошкі. Паспела даведацца, што родам ён з горада Мурама Уладзіміраўскай вобласці, да вайны працаваў у райвыканкаме, завуць Іванам Канстанцінавым… І вось зноў страціў прытомнасць.

   
“Дзе ж узяць лякарствы? – не выходзіла з галавы. – А што калі…” Соня аж спалохалася ўласнай думкі, гнала яе прэч, аднак іншага выйсця не бачыла. А справа была вось у чым. 

   
Аднаго разу несла яна ў кошыку гранаты. Наверх, як звычайна, для прыліку ўскінула з дзесятак грыбоў. Толькі выйшла з лесу – насустрач веласіпедыст. Збочыла са сцежкі, каб прайсці міма, але пачула:

   
- Айн мамент!      

   
Пахаладзела ад жаху сэрца: немец уважліва глядзеў на кошык. Соня пазнала яго – бачыла раней ля штаба ў форме унтэр-афіцэра.

   
- Туды, - не злазячы з веласіпеда, паказаў той на вёску і адмоўна паківаў галавой, - ніхт ком. Дойч зальдацен.

  
 Яшчэ раз кінуў погляд на кошык, чамусьці загадкава ўсміхнуўся і… пакаціў сабе далей.


   Тады няма калі было разважаць над ўчынкам дзіўнага немца. Шмыгнула ў кусты, каб на які час прыхаваць небяспечны груз. Цяпер вось усплыло ў памяці.

   
Прыгадала таксама расказ Ефрасінні Васільеўны, жонкі дырэктара школы Івана Васільевіча Калініна. У час вобыску ў іхняй кватэры гэты самы унтэр-афіцэр заўважыў у шафе схаваны радыёпрыёмнік. Зірнуў на збялелую гаспадыню і моўчкі паспяшаўся да выхаду. За ім падаліся астатнія… 

  
 “Не, ён не такі, як усе гітлераўцы. І на людзей савецкіх глядзіць без пагарды, - падумала Шапурова. – Трэба рызыкаваць”.


… Соня не памылілася. Немец аказаўся сапраўды добрым і чулым. Ён не дапытваўся, для чаго дзяўчыне спатрэбілася столькі лекаў. Выняў з шуфлядкі цэлы пачак і працягнуў Соні. Тая з удзячнасцю і, магчыма, упершыню з прыязню глянула на немца.

   
Паміж імі ўсталявалася нешта падобнае на ўзаемаразуменне. Аднойчы унтэр-афіцэр запрасіў Шапурову ў свой пакойчык. Дзяўчына спачатку вагалася, аднак і адказацца было няёмка – чалавек можа пакрыўдзіцца. Калі зайшла, гаспадар уключыў прыёмнік, настроены на Маскву. 

   
- Я часта слухай Маскау, - сказаў ён.

   
- Хто вы? – адчаілася, нарэшце, Шапурова задаць пытанне, якое ўсё больш хвалявала яе.

   
- Я ёсць Отта. Вы называй мяне Саша. Карашо? – засмяяўся немец. Потым твар яго стаў сур’ёзны: - Я плёха гаварыць па-руску, але вы, Сонья, зразумейць…

  
 І унтэр-афіцэр, з цяжкасцю падбіраючы рускія словы, расказаў пра сябе. Нарадзіўся і вырас ён у звычайнай рабочай сям’і. Бацька і старэйшы брат працавалі на заводзе. Разам з многімі антыфашыстамі яны змагаліся супраць прыходу да ўлады нацыстаў. Цяпер брат у турме. Сам жа Отта трапіў на фронт не па сваёй волі. Ён не хоча ваяваць, не хоча забіваць рускіх.

   
Пасля такой шчырай размовы Соня палічыла за лепшае не скрываць ад Отта-Сашы (так яна цяпер называла унтэр-афіцэра), навошта патрэбны лякарствы. Намякнула і пра тое, чым займаецца сама.  


- Я і мае сябры, - адкрыта сказала Шапурова, - гатовы лепш памерці, чым жыць у фашысцкай няволі.

   
У сваю чаргу Отта-Саша прызнаўся, што сам здагадваўся аб гэтым і вельмі ўдзячны за давер. Ён папрасіў, каб Соня дапамагла яму перайсці да партызан і заявіў, што згодны разам з рускімі “камрадамі” змагацца за агульную перамогу, за свабодную Германію, пакуль не настане “капут” Гітлеру і ўсім нацыстам…

   
Так з дапамогай нямецкага патрыёта-антыфашыста мужнай падпольшчыцы ўдалося выратаваць ад смерці савецкага афіцэра. Ён хутка пачаў папраўляцца. І калі зусім ачуняў, рашыў падацца да сваіх у лес. На развітанне Канстанцінаў тройчы пацалаваў дзяўчыну і расчулена прамовіў:

   
- Буду век помніць цябе, выратавальніца мая!
ЗА ЛІНІЮ ФРОНТУ
   
Слова сваё Отта-Саша стрымаў. Цераз Шапурову ён перадаваў цяпер апрача медыкаментаў звесткі аб руху цягнікоў на станцыі Выдрэя, аб перавозках па чыгунцы жывой сілы і тэхнікі, аб планах камандавання іхняй часці і многія іншыя каштоўныя даныя.

   
Соню гэта радавала. Значыць, правільна яна паступіла, не памылілася ў чалавеку. Задаволены быў і Віктар Сізоў: мець сярод ворагаў такога памочніка – вялікая справа.

   
- Няхай пакуль выконвае нашы даручэнні, а ў недалёкім будучым, так і перадай, абавязкова задаволім просьбу таварыша Отта-Сашы – прымем да сябе, - паабяцаў старшы лейтэнант пры сустрэчы з Шапуровай.

   
Але ішла вайна, і прадугледзець усё наперад было немагчыма. Часць, у якой служыў унтэр-афіцэр, раптоўна перавялі ў іншае месца – бліжэй да фронту. Ён нават не змог аб гэтым папярэдзіць. Пасля разгрому пад Масквой гітлераўскае камандаванне спешна перакідвала свежыя сілы на падмогу адступаючаму войску.

   
Масква!.. Перамога!.. Якой жа чароўнай музыкай гучалі тады гэтыя два словы – словы радасці і надзеі! Доўгачаканая перамога пад Масквой і далейшае імклівае наступленне нашых войск натхнялі тут, у тыле ворага, савецкіх людзей, заклікалі ўсіх патрыётаў да актыўных, рашучых дзеянняў.

   
К вясне 1942 года войскі Чырвонай Арміі былі ўжо ў некалькіх кіламетрах ад граніцы Беларусі. Ламаючы ўпорнае супраціўленне ворага, яны месцамі ўшчыльную падышлі да суседняга з Лёзненшчынай Суражскага раёна. Праціўнік падкінуў сюды буйныя падмацаванні і перайшоў да абароны на ўчастку фронту Веліж - Усвяты. На стыку флангаў нямецкіх груп армій “Цэнтр” і “Поўнач” утварылася тэрыторыя, якую занялі партызаны. Так узніклі вядомыя “Суражскія вароты”. Праз іх народныя мсціўцы ўстанаўлівалі цесную ўзаемасувязь з франтавымі часцямі, садзейнічалі пераходу мірнага насельніцтва на Вялікую зямлю, а адтуль – дыверсійным групам у тыл ворага.

  
 - Ёсць даныя, што нашы ў Дзямідаве, - сказаў аднойчы Віктар Сізоў. – Нам трэба наладзіць сувязь, а заадно пераправіць за лінію фронту з каштоўнымі разведданымі двух параненых байцоў. Заданне адказнае і небяспечнае. Каго рэкамендуеце са сваіх?

  
 Соня падумала крыху, а потым сказала:

  
 - Сувязной прапаную Валю Македонаву. Вы яе самі ведаеце – дзяўчына смелая, знаходлівая. А лепшага правадніка, чым Сцепаніда Паўлючкова не знайсці: яна родам з тых мясцін і добра ведае дарогу.

   
- Што ж, лагічна, - згадзіўся Сізоў.

   
Неўзабаве з Пагосцішча выехала падвода. Наперадзе сядзелі звычайныя вясковыя дзяўчаты, адна з іх кіравала канём, а ззаду пад накідкай ляжалі… дзве бабулькі. Такую хітрасць прыдумалі самі падпольшчыкі, бо як жа іначай сярод белага дня на вачах у ворага правязеш чырвонаармейцаў? Вось і рашылі пераапрануць іх у жанчын.

   
Ехалі доўга, стараючыся абмінуць тыя населеныя пункты, дзе маглі быць немцы ці паліцаі. Спачатку гэта ўдавалася. Але, калі пад’язджалі ўжо да Калышак, зусім неспадзявана з-за павароту ў некалькіх кроках вырасла здаравенная фігура гітлераўца з аўтаматам напагатове.


- Хальт! Партызанен?

   
З-за спіны яго цюцікам выкаціўся чалавечак з шэрым, невыразным тварам і белай павязкай на рукаве.

   
- Хто такія? Куды? – прагугнявіў ён.

  
 - Хрысціцца трэба, раз партызаны сняцца, - спакойна, як толькі магла, кінула немцу Македонава. І да гугнявага: - Сам хіба не бачыш – цётак вязём да доктара. Тыфам хварэюць…

   
Бамбіза-немец памкнуўся было да падводы, але, учуўшы страшнае слова “тыф”, спыніўся. Потым прагергатаў нешта свайму памагатаму.

  
 - Ану, каціцеся адсюль, каб і духу вашага не было! – ашчэрыўся той на дзяўчат. – Носіць тут нячыстая сіла ўсякіх…

   
Ён брыдка вылаяўся. Македонава тузанула каня лейцамі:

  
 - Но-о, гняды, варушыся, а то, бач, пан начальнік злуе…

  
 Калі ад’ехалі далей і адчулі, што небяспека мінавала, адзін з чырвонаармейцаў пахваліў Валю:

   
- Аднак  жа і смелая ты, адразу знайшлася як адказаць.

  
 - А я ўжо было пад спадніцу сабе палез за гранатай, - засмяяўся другі баец.

   
Надвячоркам пад Дзямідавам іх спынілі нашы разведчыкі. Радасці не было мяжы – баявое заданне выканана!

   
Сцепаніда Паўлючкова адпрасілася наведаць родзічаў. А з Македонавай доўга яшчэ гутарыў начальнік асабовага аддзела часці. Валя прыняла армейскую прысягу, і яе залічылі сувязной.

  
 Не раз потым адважная патрыётка прабіралася за лінію фронту, выконваючы важныя даручэнні.
МУЖНАСЦЬ ПАДПОЛЬШЧЫКА

   
Першым немцаў заўважыў Андрэй. Ён корпаўся на агародзе і бачыў, як да іхняй хаты падруліла машына. З яе выскачыла некалькі фрыцаў з аўтаматамі. За імі з кабіны вылез грузны афіцэр.

  
- Шнэль, шнэль! – падганяў ён аўтаматчыкаў.

  
“Гэта за намі”, - мільганула здагадка. Сыркін што моцы закрычаў:

   
- Грышка, уцякай! 

   
Але Рыгор, ці то не ўчуў брата, ці то не зразумеў, што адбываецца наўкола, стаяў не зварухнуўшыся, бы ногі да зямлі прыраслі. Раптам ён кінуўся да хлява, выхапіў з-пад страхі вінтоўку, але стрэліць не паспеў. Фашысты, нібы зграя галодных ваўкоў, накінуліся на хлопца, выбілі з рук зброю, павалілі…

  
 Больш Андрэй нічога не бачыў, бо ў ту ж хвіліну рвануў да бліжэйшых кустоў. Услед яму паслалі некалькі чэргаў. Раз’юшанымі чмялямі пранесліся кулі над галавой, аднак уцякач паспеў нырнуць за малады алешнік.

   
… Пра малодшага Сыркіна ў вёсцы гаварылі: “Агонь, а не хлопец!” 
І сапраўды, за што  б юнак ні браўся, любая работа проста  гарэла ў яго руках. Рыгору ішоў шаснаццаты, аднак быў ён не па гадах рослы, плячысты. Як і старэйшы брат, вызначаўся сілай і лоўкасцю сярод сваіх аднагодкаў. Словам, не ў яго характары было пасаваць перад кім-небудзь. Магчыма па гэтай прычыне адбыўся з ім такі выпадак.

   
Непадалёку ад станцыі Выдрэя, ля рэчкі Альшанкі, гітлераўцы зрабілі дзот для аховы чыгуначнага моста. Аднак доўгі час ніхто не трывожыў, і яны, звыкшыся з гэтым, выстаўлялі вартавых толькі ноччу. Днём жа пакідалі аднаго дзяжурнага, які што-небудзь рабіў тут, а заадно назіраў за парадкам. Не звярталі ўвагі і на часта гуляўшых паблізу рабят.

   
Дык вось аднойчы два сябрукі Рыгор Сыркін і Яўген Наследнікаў захацелі пакупацца ля моста. Але не паспелі распрануцца, як іх аклікнуў дзяжурны. Не разумеючы спачатку нічога, падышлі бліжэй.


- Ком, ком, - падзываў той. Потым, паказаўшы на рыдлёўку, загадаў: 

- Арбайтэн!

 
Толькі цяпер дайшло: немец хоча, каб працавалі за яго. Рыгор з нянавісцю глянуў на плюгавенькага фрыца і адрэзаў:


- Ха, знайшоў дурняў – сам укалывай!

   
Немец раззлаваўся. Падскочыўшы да Рыгора, пхнуў яму ў рукі рыдлёўку, закрычаў:

   
- Арбайтэн, русіш швайн!

  
 - А ты… ты шчанюк гітлераўскі!

   
- Вас? Гітлер вас?

   
- Ды не нас, а вас з Гітлерам знішчым!

  
 Ворагі стаялі адзін супраць аднаго, гатовыя счапіцца ў любы момант. Першым не вытрымаў немец. Коршунам наляцеў на хлопца, учапіўся ў твар кіпцюрамі.

   
- Ах, так! Ты яшчэ біцца! – ускіпеў Рыгор. Ён рыўком адштурхнуў ад сябе праціўніка і, доўга не раздумываючы, з усяе сілы трахнуў таго па галаве рыдлёўкай: - Атрымлівай, г-гад!

   
Без адзінага гуку немец мяшком асунуўся на зямлю…


- А ты што стаіш? – азірнуўся Сыркін на збянтэжанага Яўгена. – Ану, давай сюды!

   
Удвух яны скінулі мёртвага гітлераўца ў рэчку, а самі далі ходу адсюль. Ужо ля хаты Рыгор наказаў сябру:

   
- Глядзі ж нікому ні гу-гу!..
   
Некалькі дзён хлопцы чакалі, што фашысты вось-вось узнімуць перапалох. Але праходзілі тыдні, а ў вёсцы па-ранейшаму было ціха. Напэўна, фрыцы палічылі забойства “слаўнага салдата фюрэра” справай рук “лясных бандытаў”, таму не сталі шукаць вінаватых. Так і пранесла тады небяспеку…

   
Цяпер жа Рыгора ўсё-такі схапілі. Разам з ім забралі таксама Яся Віткоўскага і Сцепаніду Паўлючкову, якія жылі па суседству. Спачатку іх даставілі ў Вялікую Выдрэю. Тут яны даведаліся аб прычыне арышту. Аказваецца, нехта з паліцаяў высачыў, як браты Сыркіны хавалі зброю і данёс аб гэтым фашыстам.

   
Першыя допыты ніякіх вынікаў не далі. Арыштаваных адправілі ў Віцебск. Але і там нічога не выйшла, бо доказаў супраць Віткоўскага і Паўлючковай не аказалася. Іх вымушаны былі адпусціць.

   
А Сыркіна доўга яшчэ трымалі ў гестапа. Яго катавалі, дапытвалі, зноў катавалі. Аднак Рыгор маўчаў. Толькі аднойчы, перад самым пакараннем смерцю, на пытанне – навошта яму зброя? – юнак цвёрда адказаў:

   
- Каб біць вас, гадаў!

  
 Гэта былі апошнія словы мужнага падпольшчыка.

НАЧНАЯ ТРАГЕДЫЯ

   
Смерць камсамольца Рыгора Сыркіна глыбокім болем адазвалася ў сэрцы кожнага патрыёта. Аднак цяжкая страта не выклікала сярод юных змагароў ні разгубленасці, ні адчаю. Наадварот, яны сталі дзейнічаць яшчэ больш рашуча і смела, імкнучыся хутчэй адпомсціць фашысцскім забойцам за свайго таварыша. А пасля таго, як па вёсках разнеслася чутка, нібыта ў навакольных лясах аб’явіліся партызаны, многія юнакі і дзяўчаты выказалі думку, што для іх настаў час узяцца за зброю.

   
- Рабяты рвуцца ў бой, - заявіла Шапурова пры сустрэчы з Віктарам Сізовым. – Трэба прымаць нейкае рашэнне, таварыш старшы лейтэнант.

   
Камандзір групы ведаў, што ва ўмовах падполля ў сельскай мясцовасці цяжка разлічваць на поспех узброенай барацьбы. Тут усюды падпільноўвае небяспека, адзін неасцярожны крок – і правал. Разам з тым ён разумеў настрой моладзі, яе жаданне біцца з ворагам адкрыта. Падумаўшы крыху, Сізоў сказаў: 


- Падрыхтуйце спіс вашых людзей. Пры неабходнасці будзем

перапраўляць у лес да партызан.

   
Праз тыдзень старшы лейтэнант зноў наведаў Шапурову. Разам з ім прыйшлі яшчэ двое. Аднаго Соня пазнала, нават імя і прозвішча ведала – Мікалай Хіжняк. Пасля акружэння ён прыжыўся ў Мерзлякове, а цяпер вось апынуўся ў групе Сізова. Тады Шапурова не магла растлумачыць чаму, але ёй штосьці не падабалася ў гэтым чалавеку, і сустрэча з ім выклікала непрыемнае пачуццё.

   
Соня перадала спіс падпольшчыкаў Сізову. Ад яго даведалася, што групе чырвонаармейцаў, нарэшце, удалося ўстанавіць сувязь з партызанамі брыгады Аляксея Данукалава.

   

- Адзін атрад камбрыг накіроўвае сюды, у Хацямлянскі лес. На заўтрашні дзень назначана сустрэча з прадстаўнікамі атрада. Так што хутка і мы будзем біць фрыцаў, - у голасе старшага лейтэнанта чулася радаснае хваляванне.

   
Аднак наперадзе яшчэ была цэлая ноч. Трывожная ваенная ноч. І ніхто не мог прадбачыць, што прынясе яна на сваіх чорных крылах…
   
Страшную вестку аб начной трагедыі Шапуровай перадаў Аляксей Шорахаў. Дзяўчына нават вачам не верыла, калі ўбачыла перад сабой бургамістра ўправы.

   
- Часу ў нас, Софія Дзмітрыеўна, вельмі мала, таму ўсё пытанні пакінем на потым, - заўважыўшы здзіўленне на твары Шапуровай, адразу ж пачаў Шорахаў. – Навіна ў мяне непрыемная: сённяшняй ноччу ля Хоцемлі забіты Віктар Сізоў і тры яго таварышы. Запомні: забойца – Хіжняк. Ён толькі што хваліўся аб гэтым у валасной управе. І яшчэ. На мае вочы здраднік перадаў нямецкаму афіцэру  спіс вашай падпольнай арганізацыі, які забраў у Сізова. Вам трэба неакладна ўхадзіць у лес. Не пакідайце нікога з родзічаў, бо немцы могуць узяць заложнікаў. Пра мяне, прашу, пакуль ні слова. 

   
Бургамістр гэтак жа непрыкметна выйшаў, як і з’явіўся.

   
Нейкае імгненне Соня не магла нават скрануцца з месца.Перад вачыма ўсё плыло. А ў галаве засталіся абрыўкі фраз: “Забіты Віктар Сізоў… Забойца Хіжняк… Перадаў спіс… неадкладна ўхадзіць…” Дзяўчына раптам схамянулася: “Ён жа сказаў – неадкладна!”  Значыць, трэба як хутчэй папярэдзіць сваіх сяброў. Зараз жа!..     

   
К вечару многія сялібы ў Пагосцішчы апусцелі. У лес рушылі цэлымі сем’ямі. Ведалі: фашысты не пашкадуюць родзічаў падпольшчыкаў, знішчаць усіх, хто пападзецца ў рукі. Прабіраліся ціха, скрытна, каб не узняць заўчасна трывогу.

   
Сама Шапурова кінулася да Хоцемлі: хацела пераканацца ў праўдзівасці страшных слоў бургамістра і, па магчымасці, папярэдзіць партызан. Разам з ёю туды таксама бегла Валя Македонава. Толькі выскачылі за вёску (Хоцемля размяшчалася на ўскрайку лесу), як іх аклікнулі. З крайняй хаты, накульгваючы, выйшаў стары. Соня ведала гэтага барадача.

   
- Вы што, смерці захацелі?! – накінуўся ён на дзяўчат. - Там жа немцы. Пераб’юць, як курапатак!

  
Нібы ў пацвярджэнне яго слоў, з узлеску амаль адначасова грымнулі два стрэлы. Над галовамі прасвісцелі кулі. Сяброўкі адступілі назад за хату, не ведаючы, куды ім падацца.

   
- Дзядуля, а партызан вы тут, часам, не бачылі? – Соня запытальна глянула на барадача.

  
 - Мне іх, галубка мая, сам камандзір, калі яшчэ быў жывы, наказваў дзяжурыць. Цяпер во пільную, каб незнарок на засаду не нарваліся… - Стары раптоўна змоўк, азірнуўся. – Ды вунь жа яны, лёгкія на ўспамін.

  
 З другога боку вёскі сюды спяшаліся ўзброеныя людзі. Гэта былі прадстаўнікі партызанскага атрада, якія ішлі на сустрэчу з групай Сізова. 

  
 - Хто страляў? – падыходзячы бліжэй, запытаў старшы.

   
Дзяўчаты і стары расказалі ўсё, што ведалі пра нядаўняе здарэнне.

   
…Гітлераўцы і паліцаі да позняй ночы чакалі партызан ля зямлянкі, дзе загінулі чырвонаармейцы. Зразумеўшы, што госці не прыйдуць, вымушаны былі ні з чым вяртацца назад у Выдрэю. Але па дарозе нечакана самі трапілі на засаду. Ураганны агонь касіў усіх без разбору. Гэта байцы з групы Сізова помсцілі за смерць свайго камандзіра. На дапамогу ім падаспелі партызаны, якія ішлі на сустрэчу. 
ЧЫРВОНЫ БУРГАМІСТР

   
Аб трагедыі ў Хацямлянскім лесе размоў вялося многа, хаця ніхто тады толкам не знаў, як яно было на самой справе. Толькі пазней сталі вядомы некаторыя падрабязнасці. Аказваецца, у тую ноч, вярнуўшыся з Пагосцішча, Сізоў, Хіжняк, а з імі яшчэ тры чырвонаармейцы заначавалі ў зямлянцы паблізу Хоцемлі (асноўнае жыллё групы знаходзілася далей у глыбіні лесу). Напэўна, Сізоў хацеў тут дачакацца пасланцоў партызанскага атрада. Гэту акалічнасць і скарыстаў Хіжняк для здзяйснення сваёй каварнай задумы.

   
Сярод начы, калі ўсе паснулі, ён цішком выбраўся з зямлянкі, бясшумна зняў вартавога і вярнуўся назад. Забіць няўзброеных сонных байцоў цяжкасці не складала. Потым забойца дастаў з нагруднай кішэні мёртвага камандзіра  спіс падпольнай групы (не ісці ж да немцаў з голымі рукамі), адзеў скуранку старшага лейтэнанта  і, не затрымліваючыся болей, падаўся ў Вялікую Выдрэю.

   
У валасной управе гасцінна сустрэлі ляснога прышэльца. Яшчэ б! Ён жа асабіста забіў чатырох “бандытаў”, а ў дадатак уручыў нямецкім уладам спіс няўлоўных падпольшчыкаў. Фрыцы не скупіліся на пачастунак. Афіцэр у форме обер-лейтэнанта паднёс дабравольнаму памочніку нават бутэльку шнапса з уласнага запасу.

   
Ды нядоўга давялося нягодніку частавацца германскімі ласункамі. Мужныя савецкія патрыёты рабілі ўсё магчымае, каб дыскрэдытаваць яго ў вачах немцаў, наблізіць час расплаты над здраднікам Радзімы.

   
Спачатку бургамістр валасной управы ў размове з гітлераўцамі, як бы між іншым, выказаў сумненне наконт шчырасці жадання Хіжняка служыць фюрэру  і Вялікай Германіі. Потым ён жа намякнуў, што, маўляў, здагадваецца, па чыёй указцы партызаны зрабілі засаду, у выніку чаго загінула шмат нямецкіх салдат і паліцэйскіх. На яго думку, варта таксама разабрацца, хто папярэдзіў падпольшчыкаў і тыя бясследна зніклі раней, чым пачалася аблава.

   
- Не шкодзіла б, гер обер-лейтэнант, як след праверыць гэту пералётную лясную птушку, - раіў Шорахаў.

  
 Нарэшце, у руках нямецкага афіцэра “выпадкова” аказаўся “дакумент”, з якога вынікала: Хіжняк -  спрактыкаваны рускі разведчык, засланы партызанамі са спецыяльным заданнем. “Здагадка” бургамістра поўнасцю пацвердзілася.

   
У здрадніка, калі даведаўся, што над ім згусціліся хмары, затрэсліся лыткі. Стоячы на каленях, ён кленчыў літасці, гатовы быў лізаць боты фашыстам, абы толькі даравалі жыццё. Нават обер-лейтэнант, які частаваў шнапсам, не мог раўнадушна глядзець на гэту сцэну. Пагардліва адвярнуўшыся, кінуў салдатам:

   
- Убраць прэч!

   
Канец забойцы і здрадніка аказаўся ганебным. Хіжняка спасцігла сабачая смерць: тыя, перад кім слаўся лістам, каму кляўся ў вернасці, растралялі яго як “агента лясных бандытаў”. Праўда, неўзабаве гітлераўцы спахапіліся, зразумеўшы сваю памылку. Але ўжо было позна.
   
Адчуваючы, што заставацца больш на пасадзе бургамістра небяспечна  - пагражае выкрыццё, - Аляксей Шорахаў прымае адзіна правільнае рашэнне: пакуль не позна, перайсці да партызан. За час работы ў валасной управе ён уважліва прыглядаўся да кожнага паліцая. Пераканаўшыся, што некаторыя з іх трапілі на службу да немцаў выпадкова, прапанаваў дзейнічаць заадно.

  
- У вас ёсць магчымасць скупіць віну перад савецкімі людзьмі , перад Бацькаўшчынай, - гаварыў Шорахаў паліцаям.

   
Перш, чым падацца ў лес, бургамістр выпрасіў у акупацыйных улад паболей рознай зброі, нібыта для ўзмацнення аховы валасной управы ад партызан. Немцам, якія яшчэ нічога не падазравалі, гэта спадабалася.

   
- Гут, гут, - хваліў усё той жа обер-лейтэнант. 

   
У вызначаны дзень Вялікую Выдрэю пакінула паўтара дзесятка добра ўзброеных паліцэйскіх  на чале з бургамістрам. Яны трымалі курс на Хацямлянскі лес. На паўдарозе сутыкнуліся з немцамі. 

   
- Куды? – запытаў іхні афіцэр у Шорахава.

   
- Аблаву робім.

   
- Чаму без павязак?

   
- Для маскіроўкі.

  
Фрыцы, здаецца, паверылі, бо затрымліваць болей не сталі. А праз якой паўгадзіны перабежчыкі апынуліся на абумоўленым месцы, дзе іх чакалі партызаны.

   
Вось тады і загаварылі пра Шорахава. Ад вёскі да вёскі перадавалася незвычайная навіна.

   
- Чулі, - пачынаў гаворку хто-небудзь з сялян, - бургамістр выдрэйскі аказаўся чырвоным.

  
 - Кажуць, нашы спецыяльна пакінулі яго тут, каб шкодзіць  немцам, - выказвалі свае меркаванні больш дасведчаныя.

   
Безумоўна, гэта былі проста здагадкі, бо пра тое ніхто дакладна не ведаў. Людзі ж расказвалі самае неверагоднае. І па сённяшні дзень яшчэ ходзяць легенды пра чырвонага бургамістра Аляксея Шорахава.

ВАРОЖАЯ ПРАВАКАЦЫЯ

   
Пасля таго, як з дапамогай здрадніка гітлераўцам удалося выкрыць камсамольска-маладзёжную арганізацыю ў Пагосцішчы, яны разлічвалі, што з падпольшчыкамі скончана раз і назаўсёды. Аднак ворагі пралічыліся. Арганізатары і ўдзельнікі групы, вымушаныя спачатку хавацца ў лясах ад расправы, уліліся затым у рады народных мсціўцаў. Замест тых юнакоў і дзяўчат, якія сталі партызанамі, прыйшлі іх таварышы. Падполле па-ранейшаму дзейнічала.

   
Цяпер мужныя патрыёты трымалі цесную сувязь з ляснымі салдатамі, іх дзейнасцю кіравала непасрэдна партызанскае камандаванне. Для выканання адказных даручэнняў у вёсцы былі пакінуты два цёзкі – Пётр Шаўчэнка і Пётр Шэрыкаў. Першы і раней удзельнічаў у падпольнай рабоце. Толькі па нейкай выпадковасці прозвішча яго не значылася ў спісе, які Хіжняк перадаў немцам. Гэта і дазволіла камсамольцу Шаўчэнку пазбегнуць арышту.

   
Шэрыкаў таксама застаўся тут невыпадкова: Пётр даводзіўся  стрыечным братам старасту Андрэю Шэрыкаву, і яму было лягчэй, чым каму-небудзь іншаму ўвайсці ў давер’е акупайцыйных улад.  Менавіта гэтую акалічнасць мелі на ўвазе кіраўнікі партызанскага атрада, калі рашылі зрабіць яго сваім сувязным. І не памыліліся.

   
У хуткім часе ў Пагосцішчы зноў аднавілася падпольная работа. Сувязным партызан актыўна дапамагалі Яўген Наследнікаў, Уладзімір Рэйнбах, сёстры Вольга і Ніна Янушкоўская, Уладзімір Вараб’ёў, Барыс Анціпенка, іншыя юнакі і дзяўчаты. Амаль усе яны былі камсамольцамі, жадалі змагацца з лютымі фашыстамі. Удзельнікі групы адпраўлялі ў лес зброю і медыкаменты, прадукты харчавання і адзенне, збіралі і перадавалі даныя аб праціўніку.

   
Аднак няправільна было б думаць, што гэта давалася лёгка. Барацьба яна і ёсць барацьба. Устрывожаныя не на жарты дзейнасцю партызан і падпольшчыкаў, акупанты прымалі ўсе захады, ішлі на любыя хітрыкі, каб выявіць і абясшкодзіць няўлоўных змагароў. Пры самай нязначнай правіннасці хапалі кожнага падазронага і цягнулі на допыт у валасную ўправу або ў камендатуру.

   
Не заставаліся ўбаку і паліцаі. Асабліва выслужваўся перад гітлераўцамі Максім Уражэнка. Гэта па яго даносу загінула выкладчыца Высачанскага педагагічнага тэхнікума Бася Давыдаўна Плашчынская, якую доўгі час хавалі вяскоўцы. А неяк выпадкова на вочы нягодніка папалася Марыя Шапурова.


- Вось маці партызан, - указаў ён немцам. 

   
Жанчыну тут жа арыштавалі. Затым адправілі ў Лёзна, дзе пасля допытаў жорстка закатавалі.

   
Фашысцкі прыхвасцень так расперазаўся, што не пашкадаваў нават братаву жонку – Настассю Уражэнка – выдаў яе і Марыю Шляпо, бежанку з Мінска, нібыта за сувязь з партызанамі. Абедзвюх даставілі ў Віцебск у гестапа. Далейшы іх лёс невядомы.
   
Для здзяйснення сваіх каварных планаў захопнікі не грэбавалі ніякімі метадамі. Аднойчы ў Пагосцішчы аб’явіліся двое незнаёмцаў. Адзін назваўся Мішкам, другі – Францам. У мясцовых жыхароў яны дапытваліся, як знайсці партызан. Калі зайшлі да Таццяны Іванаўны Наследнікавай і пачалі настойліва ўпрошваць завесці іх у лес, тая прыкінулася прасцячкай, хоць ведала – малодшы сын Жэня звязаны з ляснымі салдатамі.

   
- Колам пранясі тых партызан! – наўмысна лаялася жанчына. – Адкуль жа мне, бабе, знаць, дзе яны ёсць? Вядзіце лепш дзела з мужчынамі.

   
Нязваныя госці вымушаны былі рэціравацца ні з чым. І ўсё ж такі свайго дамагліся. Пашкадавала іх Марыя Бондарава.  Яе расчуліла легенда аб прыгодах “нясчасных гаротнікаў”, таму рашыла дапамагчы небаракам адшукаць партызан. Так зусім несвядома жанчына стала ахвярай варожай правакацыі. 

   
Толькі адну ноч правялі ў атрадзе лазутчыкі. А назаўтра ў вёску наляцелі карнікі. Усіх жыхароў сагналі ў школу, дзе раней размяшчаўся штаб. Афіцэр цераз перакладчыка прылюдна дапытваўся у Бондаравай:

   
- Хто яшчэ водзіцца з бандытамі?

   
Заўпірацца не мела сэнсу, бо правакатары бачылі ў атрадзе Пятра Шэрыкава і Вольгу Янушкоўскую. Якраз у той дзень яны насілі у лес спечаны вяскоўцамі хлеб, іншыя прадукты.

   
Арыштаваных адвезлі ў Віцебск.  На першым жа допыце гестапаўцы зверскі збілі  іх, аднак прымусіць выдаць іншых не здолелі.Падпольшчыкі мужна прынялі смерць.

   
А партызан удалося папярэдзіць Яўгену Наследнікаву. Выкарыстаўшы зручны момант, юнак агародамі прабраўся да бліжэйшых кустоў і праз лічаныя мінуты апынуўся ў атрадзе. Народныя мсціўцы своечасова паспелі змяніць сваё месцазнаходжанне.

НАСЛЕДНІКАЎ - ЗНАЧЫЦЬ НАШЧАДАК

   
Кожны з нас у дзяцінстве меў любімых герояў, з каго б мы хацелі браць прыклад. Для Наследнікава такім героем з’яўляўся родны дзядзька Пётр Міхайлавіч. Праўда, Яўген ніколі не бачыў яго, бо нарадзіўся на восем гадоў пазней, як таго не стала.

   
Было гэта 30 мая 1918 года. Камісару зямельнага аддзела Высачанскай воласці Пятру Наследнікаву даручылі раздаць панскі лес сялянам. Падыходзячы да сядзібы мясцовага пана Бонке, ён заўважыў там вялікі натоўп. Камісар загадаў чырвонаармейцам, якіх выдзелілі яму ў дапамогу, застацца ў садзе, а сам рашуча пакрочыў наперад. Не паспеў дастаць з кішэні распараджэнне на выдачу лесу, як кулакі, пільнаваўшыя камісара, схапілі яго. У той жа міг абяззброенымі аказаліся чырвонаармейцы. Ворагі пачалі здзеквацца над Пятром. Так яны вылівалі сваю нянавісць да Савецкай улады.

   
- Вы заб’еце мяне, але вам ніколі не забіць праўду. На маё месца стануць іншыя і адпомсцяць, - чуўся звонкі голас Наследнікава.

   
Трынаццаць штыкавых ран нанеслі звар’яцелыя ад лютасці бандыты. Цела камісара сяляне перанеслі ў дом, дзе ён жыў. Няспынным патокам колькі дзён ішлі сюды людзі, каб развітацца з чалавекам, які аддаў жыццё за іх светлую долю, за народнае шчасце. Імя Пятра Міхайлавіча Наследнікава стала сімвалам беззапаветнай адданасці справе служэння народу.

   
Яўген ганарыўся сваім родзічам, імкнуўся быць ва ўсім падобным на дзядзьку. Нездарма ж ён носіць такое гучнае прозвішча Наследнікаў – значыць нашчадак.

   
Калі фашысты апынуліся пад Віцебскам, дзе юнак вучыўся ў чыгуначным вучылішчы, маці яго Таццяна Іванаўна рашыла перабрацца з сынам у Пагосцішча. Дзед Рыгор з радасцю прыняў любімага ўнука.

   
Гараджанін хутка асвойтаўся ў новым асяроддзі, завёў дружбу з многімі вяскоўцамі. А пасля выпадку ля чыгуначнага моста найлепшым прыяцелем яму стаў Рыгор Сыркін. Іменна Рыгор параіў сябру збіраць і хаваць зброю для партызан.

   
Юнаку падабаўся вясковы побыт, нялёгкая хлебаробская праца. Не горш за іншых навучыўся касіць, хадзіць за плугам, любіў даглядаць жывёлу. Асабліва захапляўся конямі. І трэба ж такому здарыцца: аднойчы Яўгену давялося свядома калечыць гэтых жывёлін.

   
Загадаў неяк стараста Шэрыкаў ехаць хлопцу ў абоз пад Сураж. Там сабралася падвод, мусіць, з трыццаць. Калі Наследнікаў даведаўся, што яны павінны звазіць з поля бою скрыні з патронамі, ціха сказаў такому ж, як  і сам, падлетку:

   
- Нельга дапамагаць фрыцам, каб потым гэтай зброяй забівалі нашых людзей. Трэба нешта прыдумаць.

  
 - Можна зрабіць у коней надрэз ля капытаў і змазаць спецыяльнай маззю, - прашаптаў той у адказ.

  
 - А дзе яе ўзяць?

   
- Ёсць у аднаго надзейнага чалавека.

   
Так і зрабілі. Немцы доўга не маглі ўцяміць, чаму ўсе коні раптам закульгалі. Прыйшлося спыніць работу. Перавозка смертэльнага грузу была сарвана.

   
У другі раз стараста распарадзіўся даставіць прадукты харчавання для акупантаў у Вялікую Выдрэю. А каб ніхто не затрымаў у дарозе, выдаў хлопцу нямецкі аўсвайс (пропуск). Яўген цяпер прымаў актыўны ўдзел у дзейнасці падпольнай групы і ведаў, дзе знаходзяцца партызаны. Доўга не раздумваючы, ён прымае рашэнне - завезці падарунак лясным салдатам, а заадно прыхапіць схаваную зброю.

   
На паўдарозе стрэў гітлераўцаў. Спыніўся. Паказаўшы аўсвайс, сяк-так растлумачыў , куды і што вязе. 

   
- О я, я,  гут, - зразумеў, нарэшце, старшы і прапусціў падводу, нават не стаў правяраць груз.

   
Хлопец з палёгкай уздыхнуў. Як толькі ворагі скрыліся з віду, крута павярнуў направа, трымаючы кірунак у бок Хацямлянскага лесу…

   
У верасні 1942 года Яўгена Наследнікава прынялі ў рады партызан. Смелага, рашучага юнака залічылі ў групу падрыўнікоў. Першая баявая аперацыя, у якой прымаў удзел малады партызан, прайшла ўдала – ля Клімчонак спусцілі пад адхон варожы эшалон з жывой сілай і тэхнікай.

   
Не раз потым выходзіў на чыгунку з сябрамі адважны падрыўнік, выконваючы адказныя заданні. А 20 студзеня 1943 года пры разгроме аднаго нямецкага гарнізона пад Суражам атрымаў цяжкае раненне. Пакуль даставілі ў шпіталь, страціў многа крыві, пачалося заражэнне. Толькі ампутацыя нагі выратавала ад смерці…

   
Так Яўген Канстанцінавіч Наследнікаў у грозны для Радзімы час усім сваім жыццём даказаў, што ён дастойны нашчадак легендарнага камісара Пятра Міхайлавіча Наследнікава.

НЕРАЗЛУЧНЫЯ СЯБРЫ
   
У суседняй вёсцы Мерзлякова не было такой дзейнай падпольнай групы, як у Пагосцішчы. Аднак і тут з першых дзён  акупацыі расло супраціўленне гітлераўскім захопнікам. Людзі помнілі аб нядаўнім свабодным, шчаслівым і мірным жыцці, таму не маглі і не хацелі мірыцца з “новым парадкам” нязваных прышэльцаў, які выклікаў усеагульную нянавісць. Многія вяскоўцы, пераважна моладзь, хто невялічкімі групамі, а хто і паасобку, як маглі шкодзілі ворагу, аказвалі дапамогу партызанам.

   
Найбольшай актыўнасцю сярод мерзлякоўскіх юнакоў і дзяўчат вызначаліся камсамольцы Аляксандр Пруднікаў і Уладзімір Пятрыцкі. Расказваюць, што гэта былі два верныя, неразлучныя сябры. Сядзібы іх бацькоў знаходзіліся побач, і хлопчыкі яшчэ ў дзяцінстве моцна здружыліся. Да вайны разам вучыліся ў Пагосцішчанскай сямігодцы, адначасова ўступілі ў камсамол, заўсёды і ва ўсім дзяліліся між сабой, здавалася, дня не маглі пражыць адзін без аднаго.


- Вадой іх не разальеш, - жартавалі знаёмыя і родзічы.

   
Калі ў родную вёску прыйшлі гітлераўскія захопнікі і пачалі наводзіць свае законы і парадкі, сябры пакляліся змагацца з чужаземнымі прышэльцамі да апошняй кроплі крыві. У доме Пятрыцкіх на гарышчы ўстанавілі радыёпрыёмнік і па навушніках часта слухалі перадачы з Масквы. Потым расказвалі сялянам аб сапраўдным становішчы на фронце.

   
- Адкуль пра тое ведаеце? – з недаверам пыталіся некаторыя.

  
 - Верныя людзі казалі…
  
 Як і многія іх равеснікі, Аляксандр і Уладзімір збіралі розную зброю на месцы былых баёў, а затым хавалі яе ў тайніку. Хутка яны даведаліся, што ў навакольных лясах аб’явіліся партызаны. Пры першай жа магчымасці перадалі народным мсціўцам шмат зброі, сталі прасіцца ў атрад. 
Камандзір, падумаўшы крыху, сказаў:

   
- За “трафеі” дзякуем, а ў лес ранавата яшчэ – вам жа абодвум па пятнаццаці няма. Лепш будзьце пакуль нашымі сувязнымі. Вось, скажам, наляцяць у вёску немцы ці паліцаі, дык вы ўмоўны знак падайце, каб здалёк быў відзён.

   
- Мы можам дастаць нямецкія дакументы, калі гэта патрэбна, - прапанавалі сябры.

  
 - Было б вельмі дарэчы. Але дзе возьмеце?

  
 - У старасты бачылі.

   
- Добра. Толькі дзейнічаеце асцярожна.

   
Задаволеныя, што з імі размаўляюць як з дарослымі, хлопцы стараліся выканаць любое даручэнне. Стараста Герасім Калачоў нават не здагадваўся аб тым, што многія аўсвайсы, якія выдаваў яму нямецкі афіцэр, выкарыстоўваюцца цяпер зусім па іншаму прызначэнню. Няўцям яму быў і такі факт: толькі ў вёску наскочаць акупанты, на доме Пруднікавых на самым вільчаку ў міг паяўляецца невялічкая елачка. Як ні стараліся ворагі, партызаны ні разу не нарваліся на засаду ў Мерзлякове. 

   
Але аднойчы здарылася непапраўнае – юных патрыётаў неспадзявана арыштавалі. Хаця ніхто не ведаў прычыну, вяскоўцы аднадушна заяўлялі – гэта справа Хіжняка. Нейкі час ён жыў у Пруднікавых і, вядома, здагадваўся аб настроі малодшага сына гаспадароў, ведаў таксама пра некаторыя яго дзеянні. Здраднік і данёс немцам.

   
Пры вобыску ў Аляксандра Пруднікава знайшлі камсамольскі білет, разабраны аўтамат, некалькі бланкаў нямецкіх пропускаў, якія хлопцы не паспелі перадаць у атрад. У Пятрыцкага апрача прыёмніка выявілі наган і патроны.

   
Абодвух паліцаі завялі ў дом да старасты і там пачалі жорстка катаваць. Доўга дапытваліся пра партызан, аднак юныя змагары маўчалі, цярпліва пераносячы неймаверныя здзекі. Акрываўленых, збітых да паўсмерці камсамольцаў фашысцкія прыхвасні забралі з сабой у Вялікую Выдрэю. Новыя допыты і катаванні не зламілі волю мужных патрыётаў. Тады арыштаваных перадалі гестапаўцам у Віцебск. І зноў допыты, зноў катаванні…

   
Неразлучныя сябры Аляксандр Пруднікаў і Уладзімір Пятрыцкі па-геройску загінулі, але не скарыліся, не сталі на калені перад захопнікамі.

АПОШНІ БОЙ ЮНАГА ГЕРОЯ

   
Алена Васільеўна Каткова доўга ламала галаву, але так і не магла ўцяміць, чаму паліцаі даставілі яе ў валасную ўправу. Толькі на допыце даведалася, якая страшная небяспека навісла над ёю і сынам.

   
- Вы ёсць маці Валянцін Бірукоф? – задаў першае пытанне таўшчэзны, нібы піўная бочка, немец з кручанымі пагонамі на плячах. Ён важна раскінуўся ў крэсле за сталом і старанна праціраў шкельцы акуляраў.

   
- Так, - кіўнула галавою.

   
- Чым займайся сын?

   
Поціск плячыма.

   
- Не ведаеш? Я ведай: ён збірайт зброю партызанам. Гавары! – афіцэр, нарэшце, скончыў свой занятак, адзеў акуляры і ўставіўся на жанчыну.

   
Алена Васільеўна з жахам глянула на немца.

   
- Што вы, яму ж і чатырнаццаці няма…

   
- Мальчаць!

   
- Можа й падхапіў дзе нягодную стрэльбу. Вядома ж – малец… 

   
- Мальчаць!!! – гітлеравец, як уджалены, ускочыў і з усяе моцы стукнуў кулаком па сталу.

  
У гэты момант адчыніліся дзверы. На парозе з’явілася Кацярына Бурцік, яе былая кватэрантка.

   
- Не адна, пан афіцэр, а дзве… Дзве стрэльбы ў яго!

   
Пасля допыту Каткову зачынілі ў спецыяльнай камеры. Дык вось у чым справа! Аказваецца, гэтая Бурцік, якой дала прытулак, і яе пляменніца Лінка (яна тут перакладчыцай лічыцца, а больш з афіцэрамі фліртуе) рашылі падзарабіць на іхнім горы. Акупанты ж не раз абяцалі шчодрую ўзнагароду за дапамогу доблесным воінам фюрэра. Вось і знайшліся “памочніцы” …

   
Назаўтра Алену Васільеўну павезлі ў Віцебск. “На смерць еду”, - падумалася жанчыне. Аднак нечакана ёй пашчасціла. Ці то следчы аказаўся разумнейшым, ці яшчэ што, толькі неўзабаве Каткову адпусцілі. Праўда, не забыліся наказаць, каб адлупцавала як след “шлехт кіндэр”.

   
Стомленая, абяссіленая ад перажытых хваляванняў вярнулася дамоў. Кінулася да сына, абняла, заплакала. Выслухаўшы маці, той, насупіўшы бровы, доўга маўчаў, потым разважна,  па-даросламу, сказаў:

   
- Не плач, мама, я ўжо не маленькі. Ды і не час цяпер для дзіцячых забаў.  А змагацца з гэтымі людаедамі павінны мы ўсе – і дарослыя, і малыя, - хто як можа.

   
Алена Васільеўна ва ўсе вочы глядзела на сына, нібы бачыла яго ўпершыню. Нічога не адказала, толькі ўздыхнуўшы, падумала сабе: “ Божа мой, як хутка сталеюць у вайну дзеці! Ці даўно ён бегаў  у школу, а сёння такое кажа?!..” Не ведала тады яна, што бачыць сваю родную крывінушку апошні раз у жыцці…

   
У той дзень у Валянціна Бірукова быў прыўзняты настрой. Нядаўна ён занёс партызанам два ручныя кулямёты, і сам камандзір пахваліў за гэта, паабяцаўшы, нарэшце, прыняць у атрад. Цяпер хлопец крочыў на чарговую сустрэчу, а каб не ісці з пустымі рукамі, рашыў прыхапіць з сабой яшчэ адзін кулямёт, схаваны на Катовічавай гары ў пуні, што засталася ад былога калісьці тут хутара.

   
Не паспеў падыйсці да тайніка, як з-за прыдарожных кустоў вынырнула вялікая група немцаў. Адступаць было позна, бо яго таксама заўважылі.

   
- Хальт! Хенде хох! – раздаўся вокрык.

   
Валянцін кінуўся бегчы. Карнікі ўслед адкрылі агонь. Ля самай пуні ўпаў – апякло нагу. Паўзком дабраўся да будыніны, лёг за кулямёт. А ворагі ўсё бліжэй і бліжэй. Наперадзе афіцэр з пісталетам у руцэ нешта крычыць салдатам. Мусіць, загадвае ўзяць уцекача жыўцом.

   
Злавіўшы фрыца на мушку, хлопец націснуў на кручок. Афіцэр неяк ненатуральна ўзмахнуў рукамі і асеў. Звалілася яшчэ некалькі гітлераўцаў. Сярод наступаючых адбылося замяшанне  – такога яўна не чакалі.

   
- Што, гады, хацелі знянацку партызан захапіць? Не выйдзе!  - Бірукоў, сцяўшы ад болю і злосці зубы, паліваў і паліваў фашыстаў свінцом. 

   
Больш дзесятка варожых салдат было скошана меткім агнём. Столькі ж курчылася і енчыла на полі бою ад ран. А кулямёт не змаўкаў. 

   
Нарэшце, карнікам удалося запаліць пуню. Страляць стала немагчыма: дым выядаў вочы, загарэлася вопратка. Тады адважны кулямётчык выскачыў з будыніны і скаціўся з горкі, пачаў качацца ў лужыне, каб загасіць на сабе агонь. Тут і наляцелі, нібы груганнё, ворагі. 

   
Юны герой апошні раз акінуў позіркам лес, поле, блакітнае неба – усё, чым даражыў і захапляўся, за што цяпер паміраў…

БАРАЦЬБА ПРАЦЯГВАЕЦЦА

   
У 1942 годзе ўсенародная барацьба з нямецка-фашысцкімі захопнікамі на Лёзненшчыне, як і па ўсёй Беларусі, набыла шырокі размах. Не па днях, а па гадзінах раслі партызанскія атрады. У лес ішлі цэлымі групамі. У Выдрэйскім сельсавеце толькі з Пагосцішча і Мерзлякова ў рады народных мсціўцаў улілося каля сарака юнакоў і дзяўчат. 

   
Адным з першых  лясным салдатам стаў Андрэй Сыркін. Пасля арышту малодшага брата Рыгора, іхні дом спалілі гітлераўцы. Нейкі час Андрэй вымушаны быў хавацца. Потым сустрэўся і пасябраваў з Іосіфам Мікалаевічам Навуменкам, засланым сюды для разгортвання партызанскага руху. Неўзабаве Навуменка становіцца камісарам створанага атрада, а Сыркін – падрыўніком. Аб ім цёпла адзываўся сам камбрыг Аляксей Фёдаравіч Данукалаў у сваіх данясеннях Віцебскаму падпольнаму абкому партыі.

   
Адважнымі партызанскімі разведчыцамі зарэкамендавалі сябе былыя падпольшчыцы Софія Шапурова і Валянціна Македонава. Аднойчы пры выкананні адказнага і небяспечнага задання  Валянціна Македонава трапіла ў рукі фашыстаў. Толькі шчаслівы выпадак дапамог дзяўчыне пазбегнуць смерці. 

   
Сярод народных мсціўцаў аказаліся таксама Ясь Віткоўскі, Пётр Македонаў, Яўген, Леанід і Ніна Шапуровы, Андрэй Клімаў, Віктар і Барыс Анціпенкі, Яўген Наследнікаў, Уладзімір Вараб’ёў, Уладзімір Рэйнбах, Яўген Халюкоў, іншыя пагосцішчанскія падпольшчыкі. 

   
З мерзлякоўскіх камсамольцаў першымі партызанамі сталі Іван Міхайлаў, Сяргей Шабашоў, Пётр Каралёў, Уладзімір Гільдзянкоў, Мікалай Маісееў. Пазней да іх далучыліся многія аднавяскоўцы.

   
Летам партызаны актывізавалі  сваю дзейнасць і ажыццявілі шэраг баявых аперацый. Вось толькі некалькі фактаў. 6 ліпеня яны ўзарвалі чыгуначнае палатно, забіўшы пры гэтым чатырох гітлераўцаў. Амаль на суткі спыніўся рух цягнікоў. Праз дзень у паветра ўзляцела вадакачка на станцыі Выдрэя. 16 жніўня падрыўнікі знішчылі паравоз і 21 вагон з прадуктамі для франтавых нямецкіх часцей. 26 жніўня разграмілі паліцэйскі дазор, устаноўлены ў Пагосцішчы, дванаццаць фашыстскіх прыслужнікаў забралі ў палон. У той жа дзень спалілі мост паміж Пагосцішчам і Мерзляковам.

   
Амаль ва ўсіх аперацыях народным мсціўцам дапамагалі падпольшчыкі. Так, вадакачку на станцыі Выдрэя ўзарвалі пры садзейнічанні Аляксея Іванавіча Скаўрона. Ён уладкаваўся сюды на работу спецыяльна па заданню партызанскага камандавання. Выкарыстаўшы зручны момант, Скаўрон даў знаць, калі лепш напасці. Ноччу лясныя салдаты скрытна прабраліся ў дзяжурнае памяшканне, звязалі Аляксея Іванавіча і яго напарніка Ніла Васільева, каб адвесці падазрэнне ад падпольшчыка. Пасля ўзрыву немцы знайшлі звязаных дзяжурных. На допыце Ніл Васільеў (акупанты давяралі яму) пацвердзіў паказанні Скаўрона. Абодвух адпусцілі.

   
Аднак ворагі разумелі, што хтосьці дапамагае партызанам  рабіць дзёрзкія, неспадзяваныя налёты. Яны схапілі некаторых падазроных людзей. Сярод арыштаваных аказаўся камсамолец Уладзімір Трэбіла, які жыў на станцыі і меў сувязь з народнымі мсціўцамі. Юнага падпольшчыка закатавалі ў Віцебску ля ветінстытута. 
  

А пазней загінуў і Аляксей Іванавіч Скаўрон. Яго выдалі правакатары. Мужнага патрыёта даставілі ў горад Рудню Смаленскай вобласці. На допыце гестапаўцы жорстка здзекваліся, але не выцягнулі ні слова.


Ні кулі, ні шыбеніцы, ні іншыя зверскія расправы акупантаў не маглі стрымаць народны гнеў. На месца паўшых змагароў станавіліся дзесяткі, сотні новых. Барацьба з лютым ворагам працягвалася да поўнага вызвалення роднай зямлі ад карычневай чумы.

У ПАМЯЦІ НАРОДНАЙ


Шмат зім і вёснаў праляцела з таго часу. Сёння не пазнаць тых мясцін, дзе некалі шугала полымя вайны, дзе вялася цяжкая, кровапралітная бітва за светлую будучыню. Адрадзіўся, расквітнеў наш край. Зруйнаваная фашыстамі вёска Пагосцішча стала яшчэ прыгажэйшай, чым была. Дарэчы, Пагосцішча ў ліку многіх спапалёных дашчэнту вёсак Беларусі прадстаўлена на сусветна вядомым мемарыяльным комплексе “Хатынь”. 


Змянілася таксама Мерзлякова. Ад магістралі Віцебск-Смаленск сюды пракладзена асфальтаваная дарога. А непадалёку, на былой пустэчы, вырас новы пасёлак. Ён так і называецца – Новае Сяло. Тут узведзены сучасныя цагляныя чатырох-васьмі- і шаснаццацікватэрныя жылыя дамы, адміністра-цыйны будынак, сярэдняя школа, дзіцячы сад-яслі, сталовая, сельмаг, майстэрня, іншыя збудаванні. 


Змяніліся і самі людзі. Усё менш і менш застаецца тых, хто перажыў чорныя дні акупацыі, хто помніць падзеі мінулага. Вырасла цэлае пакаленне, для якога Вялікая Айчынная вайна – старонкі гісторыі.

Сённяшнія юнакі і дзяўчаты хочуць ведаць больш аб жыцці і барацьбе сваіх землякоў. Юныя следапыты па крупінцы збіраюць матэрыялы аб мужнасці і гераізме іх равеснікаў у гады фашысцкай навалы, запісваюць успаміны родзічаў былых змагароў. Імёны падпольшчыкаў і партызан занесены ў Кнігу народнай славы. Пра  дзейнасць некаторых удзельнікаў патрыятычнай групы з вёсак Пагосцішча і Мерзлякова ў час акупацыі расказваецца таксама на старонках кнігі “Памяць” (гісторыка-дакументальная хроніка Лёзненскага раёна).

У Вядрэйскай сярэдняй школе многае робіцца па ваенна-патрыятычнаму выхаванню падрастаючага пакалення. Тут ёсць пакой славы, дзе змешчаны каштоўныя матэрыялы, аформлены стэнды, альбом. Праводзяцца розныя цікавыя мерапрыемствы. І амаль кожны раз у школу запрашаюцца госці. Аднойчы адбылася сустрэча з былой падпольшчыцай і партызанскай разведчыцай Валянцінай Яфрэмаўнай Македонавай. Яна расказала школьнікам шмат новага пра дзейнасць пагосцішчанскай моладзі ў час вайны. 


Чырвоныя следапыты даведаліся, што многія ўдзельнікі падпольнай камсамольска-маладзёжнай групы сталі пазней партызанамі і склалі свае галовы ў няроўнай барацьбе з ворагам. Так, Софія Дзмітрыеўна Шапурова загінула ў час прарыву варожай блакады ва Ушацкім раёне вясной 1944 года. Яна была паранена кулямётнай чаргой у абедзве нагі. Фашысты сталі акружаць партызанку, каб узяць яе жывой. Софія адстрэльвалася з пісталета да апошняга патрона, апошнім стрэліла сабе ў вісок. Імя Софіі Дзмітрыеўны Шапуровай увекавечана на надмагільнай пліце мемарыяльнага комплексу “Прарыў”. Пра адважную разведчыцу пранікнёна, з душэўнай цеплынёй расказала Л.Шумская ў часопісе “Крестьянка”. “Хачу быць падобнай на яе” – так называўся гэты нарыс.

 У баях з гітлераўцамі аддалі жыццё за свабоду і незалежнасць любімай Айчыны Андрэй Сыркін, Пётр Македонаў, Ясь Віткоўскі, Яўген, Анатоль і Ніна Шапуровы, Андрэй Клімаў, Віктар і Барыс Анціпенкі, Уладзімір Вараб’ёў, Уладзімір Рэйнбах і іншыя пагосцішчанскія падпольшчыкі, а таксама Андрэй Шорахаў, якога і цяпер называюць у народзе “чырвоным бургамістрам”.


Некаторыя з іх пахаваны ў родных мясцінах. У вёсцы Пагосцішча ёсць брацкія могілкі, дзе спачываюць каля дзвюх тысяч савецкіх воінаў і пратызан, загінуўшых пры вызваленні Лёзненшчыны. Беражліва даглядаюць мясцовыя жыхары магілы мужных патрыётаў. 


Верныя сыны і дочкі, якія ў цяжкі для Радзімы час па закліку ўласнага сэрца выступілі на яе абарону, служаць цяпер натхняючым прыкладам для кожнага юнака і дзяўчыны. Імёны патрыётаў не забыты. Яны будуць вечна жыць у сэрцах землякоў.


Хай жа і гэты невялікі ўспамін стане вянком памяці на магілы заўчасна загінуўшых герояў.
Аддзел бібліятэчнага маркетынгу

